
ditiam dengen lantas akoe bisa preksa loekanja, boleh djadi masih ada harepan boeat dibikin semboeh lagi taro kata tida bisa dibikin semboeh sama sekali, toch tida sampe seperti sekarang, iapoenja kadoea lengan sama sekali tida bisa digoenaken boeat mengangkat barang berat, sedikitnja ia aken masih bisa goenaken kadoea lengannja boeat mamegang sendjata dan bersilat, sekali poen tida bisa sama baeknja seperti doeloe."

„Oh, terkoetoek betoel-betoel, itoe Boe Beng Hiap Kek!" berseroeh Tjeng Sian dengen sanget diengkel dan goesar, „kaloe sadja pada satoe hari akoe bisa tangkep padanja, nistjaja tida ampoen lagi akoe antes iris-iris iapoenja badan, kamoedian ditjingtjang seperti daging perkedel."

Tie Tjong Siansoe tida berkata satoe apa, sebab ia sendiri masih merasa sangsi apa bisa atawa tida menangkap pada itoe tetamoe malem jang sanget lihay. Itoe malem, pada sasoedanja iaorang makan minoem sampe kenjang, sebagimana lebih doeloe soeda dimoepakatin, Tjeng Sian bersama Tjhio Goan Beng pergi mengintip di sapoeternja kantoor tikoan. Iaorang semoeanja memake pakean peranti djalan malem dan membekel sendjata salengkepnja. Sedeng Tie Tjong Siansoe poen di dalemnja memake pakean peranti djalan malem, tapi di loearnja ia memake djoeba orang pertapahan sebagimana biasa. Ia djalan-djalan di sa poeternja itoe roemah koelawarga The, boeat meliat kaloe kabetoelan Boe Beng Hiap Kek dateng mengintip kesitoe.

Kita tjoba tengok pada kita poenja kenalan lama, Tan Ko Wie, itoe goeroe dari roemah sekola koelawarga Tan dl Tan-kee-tjhung. Sadari The Tay Hou diboenoeh mati oleh Boe Beng Hiap Kek, Tan Kie Hou sabansaban menjeritaken itoe oeroesan dengen sikep jang

